رحلة إلى الموت
الأماكن: باب الجحيم – شارع – مكتب كاهن – فناء كنيسة – جامعة – غرفة – صالة - 
الشخصيات:
1- مشرف الرحلة: ابونا بولس 
2- السائق: عم كمال 
3- الشيطان (قوى وضخم وملامحة قوية مخيفة .. له قرون وعيناه حمراء وطويل جداً وقبيح المنظر جداً جداً)
4- أفراد الرحلة: ماجد - أمير - ثروت - نيفين - عادل - رومانى - شيرين - جانيت - نانسى – سعد - عريان 
5- شخصيات مساعدة: شريف - نونة – الرجل السنى – جميل – مارى – فراش الكنيسة – الست الغلبانة – رشا – والد ثروت – والدة ثروت – زوجة عم كمال – أيمن إبن عم كمال – نادر – وسيم – أم عادل – أبو عادل - ماجى – بيتر – ملاك – تريزه - أندرو
( قبل رفع الستار يتكلم شخص فى الميكرفون ليعلن عن الرحلة التى نظمتها الكنيسة )
- تعلن لجنة الرحلات بكنيسة الشهيد العظيم مار جرجس بشبرا عن باكورة رحلاتها لصيف 2007 – 2009 إلى شاطئ الفردوس على ساحل البحر الأحمر.. قيمة الإشتراك 50 جنيه .. معلش الإشتراك غالى شوية بس حقيقى هتتمتعو .. والخمسين جنيه دى شامله الكرسى اللى هتسافرو عليه فى الميكروباص + إكرامية السواق .. بس كده ..
رسوم دخول الشط على حسابكم ، الشماسى على حسابكم ، الكراسى على حسابكم ، أجرة البحر على حسابكم ، لو حد هيلعب فى الرمل لازم يلاغى غفر السواحل ويشوفهم بحاجه .. أخر معاد للحجز بكرة .. ميعاد الرحلة بعد شهر يوم 9 يناير 2008 والميكروباص هيتحرك الساعة 6 صباحاً من قدام الكشك اللى ع الناصية .. ومشرف الرحلة هو أبونا بولس بذات نفسه .. وربنا يستر .. رحلة سعيدة إن شاء الله
( ينقلب الميكروباص وكل من به يلقى مصرعه .. صوت حادثة .. ثم يتكلم شخص ويقول .. )
- الحق يا ابونا جرجس .. ميكروباص الرحلة اتقلب وكل اللى فيه ماتو .. (موسيقى حزينة)
(يرفع الستار وتظهر ارواح الموتى فى مكان مظلم ومخيف ..!!..)
ماجد: إيه ده .. إحنا فين .. وإيه اللى حصلنا ده
أمير: انا أخر حاجه فاكرها إن الميكروباص بتاع الرحلة إتقلب بينا كذا مره وبعدين وقع فى المايه
ثروت: أيوه مظبوط .. انا كمان افتكرت .. بس احنا مافيناش اى جروح أو إصابات .. هى دى معجزة وللا إيه
نيفين : معجزة إيه بس .. لو معجزة كنا لقينا نفسنا مكان الحادثة ، مش فى المكان المرعب ده
عادل: الظاهر إننا موتنا .. عشان انا شايف جثثنا على الأرض هناك أهه (يتكلم برعب ودهشه)
رومانى: إيه .. موتنا .. إذاى .. هو الموت ده يعنى إذاى .. صحيح .. انا شايف جسمى مرمى على الأرض أهو بعيد ومتشوه .. صحيح يا ابونا بولس احنا دلوقتى ميتين (يسأل برعب)
ابونا : أيوه .. إحنا خلاص سيبنا العالم
شيرين: إيه .. إذاى .. طب ليه .. طب احنا ذنبنا إيه .. الميكروباص اتقلب بينا كده ومتنا فـ غمضت عين
منير : طب احنا فين دلوقتى ، وهيعملو فينا إيه .. انا خايف قوى .. انا مش مستعد للموت .. يا ترى هيعملو فيا إيه
نانسى : يعنى مين فينا مستعد للموت .. احنا اتاخدنا على خوانه .. انا مرعوبة
جينا : هنعمل إيه يا ابونا ؟؟؟.. ما تقول حاجه
ابونا : اقول ايه بس وانا مش عارف حاجه .. ولا عارف إيه المكان الغريب الكئيب ده
سعد : طب هو احنا المفروض نعمل إيه دلوقتى يا ابونا .. مش انت مشرف الرحلة .. قوللنا نعمل إيه
ابونا : رحلة إيه بس .. يا ريتنى فضلت فى الكنيسة .. انا كان مالى و مال الرحلات
عم كمال: طب يا ابونا انا غلبان وعندى عيال .. من فضلك رجعنى لعيالى
ابونا : اسكت يا عم كمال .. مش انت السبب فى اللى احنا فيه دلوقتى .. يعنى لو كنت واخد بالك وانت سايق ما كـُناش عملنا حادثة من أساسه ولا كنا جينا هنا
(موسيقى عاليه مخيفة ويظهر الشيطان بهيئة مخيفة )
الشيطان: ها ها ها ها ها .. ها ها ها ها ها .. أهلاً بيكو يا حبايبى .. نورتو بيتكم ومطرحكم
الجميع : (برعب) انت مين .. انت مين
الشيطان: مش معقول يا جماعه ماعرفتونيش .. هو انا جاى لابس مايوه .. ما انا بقرون وعين حمرا أهو ذى ما انتو عارفنى .. انتو بس خايفين تواجهو نفسكو بالحقيقة .. ذى ما انتو متعودين طول عمركو
نانسى : هو انت .. الـ أأأ..
الشيطان: أيوه انا ..الشيطان .. حبيبكم .. اللى ياما وقفت جنبكم وأخدت بإيدكم لحد ما تبعدو عن إلهكم .. مش معقول تكونو لحقتو تنسونى .. دى مسافة السكة من الأرض لهنا يعنى ثوانى
ابونا : احنا فين هنا (برعب)
الشيطان: ابونا بولس .. حبيب قلبى .. هتكون فين يعنى يا ابونا .. فى دريم بارك .. واكيد مش على البلاج اللى انت كنت سايب خدمتك ورايح تتمتع فيه .. وبعدين قدامك شيطان ، تفتكر هتكون فين .. انت هنا على باب بيتى .. الجحيم .. وانا جاى استقبلك انت وكل اللى معاك
ماجد : انا مش معاه يا باشمهندس لو تسمح .. انا اساساً طالع الرحلة دى أوفر .. حضرتك عدهم كده هتلاقى واحد over .. انا .. لو سمحت رجعنى فى اى عربية على الكنيسة . انا مش عايز اروح الرحلة دى .. دول هُما اللى ضغطو عليا
الشيطان: ماجد .. 
ماجد : هو حضرتك تعرفنى ؟!!!
الشيطان: انا اعرفكم كلكم واحد واحد .. وانا اللى قلبت الميكروباص عشان وحشتونى ونفسى استضيفكم فى بيتى للأبد
ماجد : لأ أرجوك .. للأبد كده يبقى أوفر قوى .. ايه الفراغ اللى انت عايش فيه ده ، ماوراكش حاجه وفاضيلنا حضرتك عشان تقعد تستضيفنا للأبد .. ثم انا ماعملتش حاجه .. من فضلك سيبنى أروَّح .. انا ماليش دعوه بحاجه .. انا ما اعرفكش .. انا ابن المسيح
الشيطان: ها ها ها ها ها .. إيه الكلام الكبير ده يا عم ماجد .. حاسب بس على أعصابك .. انت بقالك قد إيه ما جيبتش حتى سيرته على لسانك .. وللا انت هتمثل
ماجد : قصدك إيه ؟؟ 
الشيطان: أقولك قصدى إيه .. ومش هطول عليك ، عشان عندى شغل .. تعالى معايا شويه نروح للماضى
(ينطفئ النور تماماً ويخرج جميع من بالمسرح ما عدا ماجد وتظاء الإضاءة الكاملة ويظهر ديكور الموقف)
(ويظهر ماجد بمفرده وهو واقف فى الشارع منتظرا احد اصدقاءه .. ثم تمر فتاه جميلة )
ماجد : انتى يا بت .. تعالى هنا .. (تقف الفتاه وتنظر له وتبتسم) .. إيه معديه كده ولا كأن فيه شاب حليوه واقف بيعاكس .. إيه .. فاكره نفسك معديه على واحد أعمى .. يعنى تفتكرى ان واحده فتاكه ذيك تكون معديه على واحد مفتح .. يعنى مش أعمى.. ويقف ساكت
الفتاه : انت تعرفنى ؟؟ (وهى تبتسم)
ماجد : أمال انا بندهلك ليه .. عشان نتعرف .. ماجد فرنسيس .. كليه تجارة .. 0124545300 .. والقمر
الفتاه : وانت مالك
ماجد : لأ انا مالى إيه .. انا ماجد .. واتلمى كده بدل ما اديكى بوكس مخبرين أخليكى تقرِّى بكل المعلومات
الفتاه : ها ها ها (تضحك بصوت عالى)
ماجد : أيوه كده يا معلم .. إمتى ؟؟
الفتاه : هو إيه اللى إمتى ؟!!
ماجد : إمتى هنتقابل عشان ... عشان ... عشان اشرحلك ظروفى وكده 
الفتاه : ابقى كلمنى .. تليفونى 0105060111 .. باى باى بقى عشان مستعجلة
ماجد : ماشى يا عسل .. (ثم تبعد خطوات فى اتجاه الخروج) .. خدى يا بت (بصوت عالى) .. ماقلتليش اسمك إيه
الفتاه : إسمى نونه 
ماجد : ماشى يا نونه .. هتتربى على إيدى إن شاء الله (وتخرج من المسرح)
ماجد : إيه يا عم شريف .. إتأخرت ليه انت التانى .. هفضل مستنيك لبكره ولا إيه ( ويخرج الموبايل ويرن عليه) قفل عليا .. يبقى قرب يوصل (يرن موبايلُه) .. ايه ده .. فيفو .. ألو .. إذيك يا فيفو .. عامله ايه .. وحشانى يا بت .. وحياة جوز عمتى .. انتى عامله ايه .. إيه ؟.. عايزه تشوفينى ؟؟.. ليه ؟؟.. هو كل اسبوع وللا إيه لأ مش هينفع اليومين دول ، جدولى مليان .. إيه .. انتى مالك انتى مليان بمين ، ما تخليكى ف حالك .. قصرى وقولى عايزه إيه .. يعنى ايه نحط حد لعلاقتنا .. حد الله بينى وبينك .. نعم يا روحى .. اتقدم لمين .. اطلب إيد مين ؟؟!!.. يا ماما واطلب ايدك ليه وانتى كلك معايا ، يعنى هل انا استلمتك ناقصه إيد فهروح اطلبها من أهلك ، ثم على فكره انتى ما اخدتيش وقت معايا ف لسه ماعرفتنيش كويس ، انا مابتقدمش ، انا بتأخر بس ، ولو سمحتى كفايه لحد كده عشان انا متأخر عن معاد واحد صاحبى دلوقتى .. يا بنتى ما انا فهمتك م الأول احنا هنقضى مع بعض وقت لذيذ وممتع بس ، مش اكتر ، لكن اتقدم واطلب ايدك .. لست انا هذا المغفل .. ايوه .. المغفل .. هتسيبينى ؟!.. يا سلام .. على اساس انى بقطع فى شعرى وادبدب ف الأرض واتحايل عليكى تستنى معايا .. يا ستى ف ستين سلامه .. بس على فكره .. معلش اصل انا متعود انهى كل علاقاتى بشكل محترم ، انتى كنتى بنت ممتازة ، وقضينا مع بعض ايام ما تتنسيش ، عشان كده فى أى وقت ، أى وقت كأخ يعنى تحتاجينى جنبك .. قولى جزر (وينهى المكالمه) .. بنات أخر زمن .. قال اتقدم قال ، هيا الدنيا جرى فيها إيه .. يعنى هيا متخيله انى بعد التسيب والإستهتار اللى شوفته منها هتعلق بيها مثلا ومش هقدر على بعدها فهروح اطلبها للجواز .. مش عارف البنات دى بتفكر إذاى 
(يرن التليفون مره أخرى)
ماجد : وبعدين معاها البت دى .. أعملها ايه طيب .. ألو .. الهاتف الذى طلبته غير متاح حالياً .. من فضلك اتصل فى وقت لاحق .. سلام (ويقفل السكه) .. يا ساتر 
(ثوانى و يدخل شريف)
ماجد : إيه يا عم شريف .. سايبنى ملطوع كده فـ الشارع واللى رايحة واللى جايه تعاكس فيا .. يعنى ليه يعنى تعرضنى لمواقف كده وكلام يخدش حيائى
شريف : نعم يا خويا .. يخدش حياءك .. إيه يا ماجد .. هو انت ليك حياء اصلاً
ماجد : طبعاً يا ابنى .. ده انا يوم ما امى ولدتنى ، من كتر كسوفى من الداية نزلت أعيط
شريف: طب ياللا يا بقى عشان البنات اللى مستنيانا على باب السينما .. زمانهم اتهرو معاكسه
ماجد : وايه يعنى يا عم .. ماتبقاش انانى كده ، عاكس وسيب غيرك يعاكس .. خليك .. خليك أوبن بوفيه
شريف: طب ياللا بقى
ماجد : ياللا يا عم ماتزعلش .. اما انا لسه مظبط حتة موزَّة .. 
شريف: يا ابن الذينَّ .. إمتا ؟؟ 
(ويضع ماجد يده على كتف شريف ويكمل حديثه بدون صوت وهما خارجين من المسرح .. ثم تطفأ الأنوار كلها)
********************************
(يدخل الجميع مرة أخرى ومعهم الشيطان .. ثم يضاء سبوت على ماجد والشيطان)
الشيطان: هاه .. أظن مش محتاج أتكلم واثبت انك حبيبى وصاحبى وبتطلب رضايا .. لأ و دى بس حاجه بسيطه من تاريخك معايا .. ولا تحب تتفرج كمان
ماجد : لأ أرجوك كفايه .. كفايه فضايح كفايه
الشيطان: أوكيه كفايه .. ياللا اتفضلو ادخلو بقى
أمير : لأ ندخل فين يا عم .. انا مش هدخل فـ حته (يضاء سبوت ضوئى على أمير وهو يتكلم ويترك الضوء ماجد)
الشيطان: ليه يا أمير يا حبيبى بس
أمير : ماتقولش حبيبى .. انا مش بحبك وما اعرفكش أساساً
الشيطان: يا ابنى بس بلاش الكلام اللى انت مش أدُه ده .. تعالى أثبتلك إن انت حبيبى .. وحبيبى قوى كمان .. بص كده وشوف ..
(تطفأ كل الأنوار مرة أخرى ويخرج الجميع ماعدا أمير .. ثم تضاء الأنوار ويكون أمير فى الشارع)
أمير: يا ترى فين الكنيسة دى بس .. يعنى انت يا استاذ مخلص مش عارف ان انا مش من المنطقة دى ، لازم يعنى تقولى نتقابل فى كنيستك .. وجايبنى فى الحته المقطوعة دى ، وكل ده عشان إيه .. 50 جنيه عُمى ليا عندك ومشحططنى بيهم .. يا ترى فين الكنيسة .. فين الكنيسة (ويتلفت حوله تائهاً .. ثم يمر رجل ذقنه طويله) .. 
الرجل: انت مين يا كابتن .. ومالك كده عمال تتلفت حوالين روحك .. انت عايز مين بالظبط (يتكلم بعنف)
أمير: هه (وهو خائف) .. لأ .. ده انا بس تايه .. بدور على عنوان واحد صاحبى أول مرة أزوره
الرجل: منين صاحبك ومنين أول مرة تزوره .. انت شكلك كداب ياللا
أمير: أنا .. لا صدقنى يا أستاذ
الرجل: طب إسمه إيه صاحبك ده .. انا عارف كل سكان المنطقة بالإسم
أمير: عارفهم كلهم بالإسم !!... طيب .. انا تقريباً دخلت شارع غلط
الرجل: ده انا اللى هخلى شكلك فيه حاجه غلط (ويمسكه من أفاه) .. انت اسمك إيه ياض
أمير: انا إسمى أمير 
الرجل: إسمك ثلاثى (بصوت عنيف)
أمير: ليه يا عم هو فيه إيه ؟!!!
الرجل: هتنطق وللا أنطقك بمعرفتى
أمير: إسمى أمير أأأ .. أمير أأأأ...
الرجل: إيه ياض .. نسيت إسمك
أمير: أيوه .. أيوه نسيته
الرجل: انت يومك مش فايت النهارده
أمير: طيب خلاص هقول هقول .. إسمى أمير محمد محمود
الرجل: ورينى بطاقتك ياللا 
أمير: حاضر حاضر من غير ضرب بس .. طب سيبنى عشان اعرف أطلعها (فيتركه الرجل)
الرجل: ياللا إخلص (فيجرى أمير للخارج ويجرى وراه الرجل) .. انت ياللا .. يا إبن الـ.....
********************************
(تطفأ الأنوار ثم يدخل الجميع )
الشيطان: هاه .. إيه رأيك .. أنا هسيبك تحكم على نفسك .. حبيبى وللا مش حبيبى
أمير: إسكت .. مش عايز اسمع صوتك (وهو مكسور)
الشيطان: حاضر يا حبيبى .. ياللا يا جماعة بقى لو سمحتم
أبونا : ياللا فين .. هيا سايبة .. ده انا كاهن .. وبقالى 15 سنة بخدم ربنا
الشيطان: إيه إيه إيه ؟؟؟!!!... بتعمل إيه ؟؟!!!
ابونا : بخدم ربنا ومش هدخل معاك الجحيم
الشيطان: مابلاش عند يا ابونا وياللا بينا
ابونا : إذهب عنى يا شيطان .. انا ليا سلطان أدوس الحيات والعقارب وكل قوات العدو .. يا عدو
الشيطان: طب ركز معايا شويه كده وسيبك من الكلام اللى انت حافظه ومش فاهمه ده .. وبص شوف انت كنت بتعمل إيه
(تطفأ الأنوار ويخرج الجميع .. ثم تضاء الأنوار كاملة ويكون أبونا جالس فى مكتبه بالكنيسة)
أبونا : ياللا يا مارى ، دخلى اللى عليه الدور ف الإعتراف (يدخل جميل .. اللى عليه الدور فى الإعتراف)
جميل: سلام يا ابونا 
ابونا : سلام ونعمة يا جميل يا ابنى .. تعالى .. اقعد .. هاه .. عندك جديد تقوله وللا ذى كل مرة
جميل: لأ عندى يا ابونا
ابونا : إتفضل
جميل: بقى انا يا ابونا ذى ما انت عارف بحب واحدة زميلتى فى الكلية
ابونا : وبعدين معاك يا جميل .. ما انت قلت فيه جديد ، ماتعدش وتزيد فى معلومات قديمة انا ماعنديش وقت واديك شايف الناس مستنيه بره قد إيه
جميل: حاضر يا ابونا حاضر .. انا رحت إتقدمتلها عشان تبقى علاقتنا فى النور ومانبقاش خايفين من حد أو حاسين إننا بنعمل حاجه غلط
ابونا : جميل
جميل: نعم يا ابونا
ابونا : نعم إيه يا جميل .. يعنى انا هنده عليك ليه وانت قدامى .. انا بقول جميل اللى عملته .. شغل مخك شويه معايا يا جميل ، بقولك مستعجل .. ده ناقص كمان شويه أنده عليك تفتكرنى بعاكسك .. يا جميل يا قمر وكده .. مش معقول يعنى
جميل: حاضر يا ابونا أنا أسف معلش
ابونا: من غير اعتذارات .. اتفضل كمل (بغيظ وبصوت عالى)
جميل: باباها رفض عشان انا لسه بدرس ، حاولت افهمه انا بس عايز منه كلمة وإنه يبقى عارف الموضوع عشان ابقى دخلت البيت من بابه .. لكن غضب وثار وقاللى لو عرفت انك كلمتها تانى أنا همنعها تروح الكلية وهبلغ عنك البوليس .. وهددنى إن فيه عريس مناسب متقدملها وإنه وافق عليه خلاص
ابونا: انا فاكر انى شفت الفلم ده زمان 
جميل: فيلم إيه يا ابونا ؟!.. ده اللى حصل معايا
ابونا: طب عايزنى اعملك إيه
جميل: تيجى معايا وتتكلم معاه .. قدسك عارف إن والدى متوفى وماليش حد كبير يتكلم عنى ، يمكن لما يشوفك يحترمنى اكتر ويغير رأيه .. وكمان كلمتين حلوين منك عنى الموضوع يخلص
ابونا: أجى معاك فين بس يا جميل وكلمتين إيه اللى عايزنى اقولهم .. هو انا ميت مره هقولك مش فاضى .. ماعنديش وقت ، ثم اجيب منين كلام حلو اقوله عنك .. ما انا عارف البير وغطاه .. وللا عايزنى اكدب على اخر الزمن ..على العموم روح لأبونا كاراس وانا هكلمه .. هو بيحب الحاجات الإجتماعية دى قوى .. ياللا مع السلامة
جميل: طب أكمل الإعتراف يا ابونا
ابونا : إعتراف إيه تانى 
جميل: الخطايا
ابونا : إذهب بسلام .. مغفورة لك خطاياك
جميل: طب التحليل يا ابونا
ابونا : لا حل ولا بركة .. إتفضل بقى عصبتنى .. يا ساتر (بصوت عالى .. فيخرج جميل مفزوعاً)
أبونا : ياللا يا مارى .. اللى بعده 
(تدخل سيدة بملابس بسيطة من أخوة الرب)
السيدة: سلام يا ابونا
ابونا : سلام يا ستى .. اتفضلى .. انتى أول مرة تعترفى عندى مش كده
السيدة: انا مش جاية اعترف يا ابونا
ابونا : نعم .. أمال جايه تضيعى وقتى وخلاص يعنى .. نعم .. جايالى ليه لما انتى مش جايه تعترفى
السيدة: انا جايه أحب على إيدك تشوفلى قرشين أأكل العيال .. بقالنا 3 تيام عايشين على الماية والعيش الحاف
ابونا : وماله يا ستى .. تقشف (يدخل فراش الكنيسة وشايل صينية عليها من خيرات ربنا ما لذ وطاب)
السيدة: أرجوك يا ابونا .. أنا جوزى ميت والعيال لسة صُغيرين وانا جاهلة ، ما اعرفش حاجه فـ الدنيا .. وماحدش بيرضى يشغلنى .. أرجوك يا ابونا ساعدنى .. ده انا حاولت أشحت حتى ماعرفتش .. أرجوك يا ابونا
ابونا : يوووه .. روحى لأبونا جرجس .. هو المسئول عن إخوة الرب .. من فضلك بقى لو سمحتى إتفضلى عشان انتى واخده وقت ناس تانية عايزة تعترف .. من فضلك بقى ياللا لو سمحتى (فتخرج منكسرة وهى تبكى)
ابونا : يا ساتر .. الناس دى بقت حاجه تقرف .. كل يوم تيجى واحدة تعملى تمثيلية .. وجوزى ميت وعيالى ميتين .. يا مارى .. يا مارى (بصوت عالى ونرفزة) (ويأكل من الطعام الذى امامه ثم تدخل مارى مسرعة)
مارى: نعم يا ابونا
ابونا : إيه الست اللى انتى دخلتيهالى دى .. انتى مش عارفة ان ده وقت اعتراف
مارى: ماهى يا ابونا صعبت عليا وهيا عمالة تعيط ، وكمان بقالها 3 ساعات مستنياك بره لما تخلص وتخرج وفى الأخر ما قدرتش استحمل ، قلت أدخلهالك تساعدها وتحللها مشكلتها
ابونا : لا يا حبيبتى .. من فضلك بعد كده ما يصعبش عليكى حد .. وماتعمليش حاجه من غير إذنى .. ماتدخليش حد إلا اللى عليه الدور .. إن شاالله كان مين .. فاهمة .. أهم حاجه عندى النظام .. فاهمة وللا لأ
مارى: أسفه يا ابونا
ابونا : إتفضلى ياللا دخلى اللى عليه الدور
مارى: طب الدكتور صبرى جه دلوقتى وبيستأذن يدخل لحضرتك
ابونا : الدكتور صبرى .. روحى دخليه بسرعة مستنيه إيه
مارى: بس مش هو اللى عليه الدور يا ابونا
ابونا : معلش .. روحى اندهيله
مارى: طب والنظام يا ابونا
ابونا : وبعدين معاكى .. ما تيجى تقعدى مكانى احسن (بصوت عالى ونرفزه)
مارى: حاضر يا ابونا
ابونا : حاضر إيه .. هتقعدى مكانى
مارى: لأ .. هدخلك الدكتور صبرى
ابونا : ياللا بسرعة (تخرج ثم يدخل الدكتور صبرى)
صبرى: سلام يا ابونا
ابونا : سلام ونعمة يا حبيبى .. تعالى يا دكتور ، اتفضل اتفضل
صبرى: انا أسف إذا كنت معطلك عن خدمتك 
ابونا : لا يا حبيبى ما تقولش كده .. انا ورايا حاجه غير الناس وخدمتهم .. وانت واحد منهم 
صبرى: ربنا يخليك لينا يا ابونا .. انا بس كنت جاى وجايبلك العشور بتاعتى عشان توزعها بمعرفتك ذى كل شهر .. اتفضل .. كل شهر وانت طيب
ابونا : وانت بخير وصحة يا حبيبى .. ربنا يباركك ويعوضك يا ابنى
صبرى: ربنا يخليك يا ابونا .. كنت عايز استسمحك فى حاجه كده
ابونا : قول يا حبيبى
صبرى: كنا عايزين قدسك بس تشرفنا فى البيت تعملنا قنديل وتنورنا على الفطار اللى هتعملهولك ام مايكل بإديها
ابونا : يا حبيبى هو انا اقدر اكسفك أو أكسف أم مايكل
صبرى: تعيش يا ابونا .. ما نتحرمش منك .. اتفضل ده مبلغ صغير كده عشان لوازم القنديل
ابونا : ليه يا ابنى كده بس .. ده انا باخد بركة
صبرى: معلش يا ابونا ما تكسفنيش
ابونا : طيب يا حبيبى .. ربنا يباركك
صبرى: طب أستأذن انا يا ابونا بقى بعد إذنك
ابونا : طب تعالى لما اقرالك التحليل
صبرى: بس انا ما اعترفتش يا ابونا
ابونا : يا ابنى ما تبقاش حرفى .. الحرف يقتل .. هو انت هتعترف قدام وكيل نيابة .. تعالى تعالى 
(ويقرا له التحليل بدون صوت ثم يقبل صبرى يده ويخرج)
صبرى: سلام يا ابونا
ابونا : سلام يا حبيبى .. ياللا يا مارى .. اللى بعده
(وتطفأ الأنوار.. ويدخل الجميع ..)
**********************************
الشيطان: أظن بقى يا ابونا .. No comment .. مش محتاج أعبرك عن شعورى وسعادتى بيك .. كل شئ واضح واللبيب بالإشارة يفهم 
ابونا : إسكت .. إسكت خالص .. يا عدو الخير
الشيطان: لأ .. خليك كويس معايا يا محب الخير عشان ما نتعبش مع بعض .. ده احنا عشترنا هدوم على طول
نيفين : يعنى إيه هتدوم .. تقصد إيه
الشيطان: ياختى ع العسل يا اختى .. هتدوم يا روحى يعنى على الدوام .. إلى الأبد
نيفين : انا اعيش للأبد معاك يا وحش انت
الشيطان: أيوه يا نوفا .. إعتبرينى واحد مـ اللى قولتلهم معاً للأبد .. وللا نسيتى .. 
(وتطفأ الأنوار ويخرج الجميع ويبدأ المشهد التالى ونيفين تجلس مع رشا امام الكومبيوتر )
نيفين: بصى بصى يا رشا .. ده باسم داخل ع النت دلوقتى
رشا : يااه .. معقوله .. باسم مين يا نوفا ؟!!
نيفين: باسم يا بنتى اللى حكيتلك عنه انبارح .. قابلته ع النت وقعدنا نشايت مع بعضينا وعرفت إنه مهندس وشغال فى مصنع كبير وبعتلى صورته وذى القمر .. وطلب يشوفنى بس انا تقلت عليه .. بعتله صورتى واديته نمرة الموبايل بس
رشا : طب مش يمكن بيضحك عليكى ، وهو لامهندس ولا حاجه .. أو يكون بعتلك صورة حد تانى غيره
نيفين: يا ستى .. أدينا بنتسلى ، احنا خسرانين إيه .. يعنى انتى شايفانى هتجوزه .. عارفه .. اول ما اديتله نمرة التليفون كلمنى
رشا : ياه .. على طول كده
نيفين: أُمال يا بنتى .. احنا فى عصر السرعة 
رشا : على رأيك .. طب قوليله مالهوش واحد صاحبه مهندس وحليوه وعايز يرغى مع بنت ذى القمر 
نيفين: تعالى نسأله 
رشا : لأ انا بهذر .. انا اتكسف
نيفين: يا شيخه ما تبقيش خيبه كده (ويبتدو الشات مع بعض)
نيفين: بصى بصى ..بيسلم عليكى وبيقولك طلبك موجود
رشا : طب خليه يلفلى كل نص لوحده ويبعته دليفرى 
نيفين: يلفلك إيه ويبعت إيه .. هو انا بكلم الخضرى
رشا : مش هو اللى قاللك طلبى موجود
نيفين: يعنى الجو اللى انتى عايزاه يا عبيطه
رشا : بس يا نيفين بقى لو سمحتى .. ماتحرجنيش ، انا كنت بهزر
نيفين: إلحقى ، ده عايزنا نتقابل كلنا .. أنا وانتى و هو وصاحبه .. إيه رأيك ؟
رشا : لأ نقابلهم اذاى .. لأ ياختى .. نرغى ماشى ، لكن نتقابل لأ
نيفين: يا بت يا هبلة انتى ، ومالُه ، هو احنا هنعمل حاجه غلط
رشا : طب افرضى حد شافنا
نيفين: ماتخافيش ، هنتقابل بعيد عن المنطقة خالص .. ماشى ، هقوله أوكيه
رشا : انا خايفة يا نوفا
نيفين: مالكيش دعوة .. سيبى الموضوع ده عليا (وترد عليه بالشات)
نيفين: بيسأل نتقابل فين .. إيه رأيك نروح .. العدرا المعادى .. عشان نبقى فـ السليم
رشا : ماشى .. كده كويس 
نيفين: بكره الساعة 5 
رشا : ماشى
نيفين: ياللا باى
رشا : إيه ده .. أمشى ؟!
نيفين: لا يا بنتى ده انا بقول لباسم
رشا : قوليلى صحيح .. ايه اللى انا سمعته فى الكنيسه ده عنك انتى و ممتاز
نيفين: ممتاز بتاع المكتبه الصوتية .. لا .. ده واد كحيان ومعفن وبتاع حب ومشاعر وحاجات من دى
رشا : حرام عليكى .. ده شاب محترم جدا وبتاع ربنا
نيفين: هعمل انا إيه باحترمه ده .. انا عايزه واحد روش كده وعصرى .. ويكون معاه فلوس عشان نتمتع سوا بشبابنا .. لكن حب ورومانسية واحترام .. ما تمشيش معايا الحاجات دى .. الكلام ده خلص من بعد ما مات عبد الحليم حافظ 
رشا : ايه يا نوفا الكلام ده .. طب ده انا اتمنى واحد ذى ممتاز ده يحبنى و يتقدملى .. هو انا اطول
نيفين: طب انتى عبيطة .. انا مالى 
رشا : بكره تندمى عليه
نيفين: اندم إيه وبتاع إيه .. انتى ليه قديمة كده .. مش عارفه حاسه انك خارجه من فيلم ابيض واسود .. بطلى يا ماما الكلام ده عشان ماحدش يضحك عليكى و يستعبطك
رشا : يعنى إيه يستعبطنى
نيفين: يعنى يضحك عليكى بكلمتين وبعدين يسيبك .. أو ياخد منك متعته وتسليته وبعدين برضه يسيبك .. يعنى بتختلف من شخص لأخر
رشا : انتى محسسانى اننا عايشين فى زريبة حيوانات
نيفين: لأ يا حبيبتى .. احنا عايشين فى جنة عدن
رشا : انتى افكارك غريبة و وحشة على فكرة .. انا مش متفقة معاكى
نيفين: يا رشا واحنا من امتى اتفقنا على حاجة .. انا اساساً مش لاقيه سبب واحد يخلينى مصاحباكى لحد دلوقتى ، يظهر انك بقيتى عادة
رشا : كده طب انا ماشيه
نيفين: لأ ما تمشيش انتى .. أنا هطردك .. ياللا امشى اطلعى بره
رشا : طيب يا نيفين .. وشوفى مين بقى هيروح معاكى مقابلة بكره
نيفين: اجرى اجرى .. هجيب اى واحده من صحابنا وهقولهم دى رشا
رشا : وانا هاجى أبوّظلكم المقابلة
نيفين: وانا هقول دى بنت البواب وماما بعتاها تراقبنا
رشا : طب هقول لأبوكى بقى .. هه
نيفين: انا مفهمة بابا انك بت كدابه وانا هقطع علاقتى بيكى قُريب
رشا : طب هقول لخطيبك
نيفين: فسخت الخطوبة النهاردة الصبح .. مش شايفه يا عاميه .. مافيش دبله فـ إيدى
رشا : طب اعمل ايه ؟؟؟ (بنرفزه وصوت عالى)
نيفين: ما انا قولتلك .. امشى اطلعى بره
رشا : ماشى يا نيفين ماشى .. انا همشى 
نيفين: قال يعنى عندك اختيارات تانيه .. امشى يا بت 
(وتخرج رشا .. وتطفأ الأنوار .. ويدخل الجميع .. ثم تضاء الاسبوتات)
*******************************
الشيطان: هاه .. إيه رأيك يا نوفا .. (لا ترد نيفين)
الشيطان: هاه .. حد تانى عنده اعتراض على حاجه .. وللا أقولكم .. خلينا بالدور .. عشان ماحدش يبقى نفسه فى حاجه .. عشان تعرفو بس انا بحبكم قد ايه ومش مخلى حاجه فـ نفسكم .. يالا يا ثروت .. ايه يا حبيبى مالك تعالى ماتخافش (ويضع يده على كتف ثروت) .. إيه رأيك نروح جوله صُغيره لحد أوضتك .. 
(وتطفأ الأنوار ويخرج الجميع .. ثم تضاء الإضاءة الكاملة ويكون ثروت جالس فى غرفته بمفرده)
ثروت: (يمسك بمجلة ويتصفحها) .. سوووووو .. يااااااااااااااااااه .. الللللللللـ .. مش معقول االى بيحصل ده هيا الدنيا جرى فيها إيه .. كل دى صور .. فين الرقابة على المصنفات .. طب مش يراعو مشاعر الشباب اللى ذيى .. حاجه تقرف 
( ويقوم يجلس امام الكومبيوتر .. يتلفت حوله .. ثم يشغل حاجه .. ثم يثبت نظره بزهول للشاشه .. ثم يفتح فمه .. ثم يبرَّق)
(بعد فتره .. يدخل والده عليه غرفته .. فيُفزع بشده ويغلق الكومبيوتر)
ثروت: إيه .. فيه إيه (وهو يصرخ)
والده: إيه ياللا فيه ايه (وهو مخضوض)
ثروت: ايه يا بابا خضتنى 
والده : نعم يا حبيب والدتك .. خضيتك 
ثروت: أيوه يا بابا .. كنت نايم
والده : نايم ايه ياللا قدام الكومبيوتر
ثروت: ما انا يا بابا كنت مشغل حواديت قبل النوم وموسيقى هادية .. فنمت 
والده : طب صحصح كده وخليك معايا .. إيه ده .. إعدل يا ابنى صورة المسيح اللى وراك دى (صورة معلقة فوق رأسه لكن خلفه ، أى لا يراها.. وتكون مائلة على الحائط)
ثروت: إيه .. صورة المسيح (بفزع وخضه)
والده : إيه يا ابنى .. إيه الصرع اللى جايلك النهارده ده .. مالك اتفزعت كده لما سمعت اسم المسيح .. انت عليك شيطان ياللا وللا إيه 
ثروت: شيطان إيه بس يا بابا .. حرام عليك هو انا ناقص (بغضب)
والده : أمال مالك مفزوع ومرووش كده ليه ؟!
ثروت: مافيش حاجه يا بابا .. قلت لحضرتك انى كنت نايم ولسه مافـُئتش
والده : طب صحصح معايا وركز فى الكلمتين اللى هقولهملك دول
ثروت: نعم يا يايا 
والده : إسمع يا سيدى .. بقى انا بقى .. جايبلك عروسه
ثروت: صحيح يا بابا (بفرحة)
والده : ومالك كده اتنفضت والفرحة ملت وشك .. مسروع على إيه يا مُغفل
ثروت: عايز اكمل تلت تربع دينى بقى يا بابا .. واعيش بقى .. بدل ما انا مقضيها فـُرجه
والده : فرجه على إيه ياللا ؟؟!!!
ثروت: هاه .. آه .. فرجه على المتجوزين .. اقعد اتفرج عليهم وكل واحد ماشى معاه مراته واتحسر على روحى
والده : تتحسر .. ده انت هتتحسر على حق بعد ما تتجوز ، وتحسد العُذاب
ثروت: يا بابا (باستنكار) .. يا بابا طب انت بتقول كده عشان متجوز ماما .. وبينى وبينك كده انت معزور فى اللى بتقوله .. لكن ماتعممش الموضوع وتـُحبط الشباب المٌـقبل على الحياه ذيى
والده : طيب يا اخويا .. خليك مغفل كده ومـٌـقبل
ثروت: إيه يا بابا .. هو انت جايبلى عروسة وعايز تاخدها تانى .. مش انت اللى جاى تفزعنى فـ أوضتى وعايزنى اصحصح وعملتلى شو مُفزع كده .. وبعدين تلحس كلامك ؟!!
والده : خلاص يا خويا .. لا هلحس ولا هرجَّع .. اسمع يا سيدى
ثروت: قول يا معلمى
والده : عمك أنيس صاحبى فى الشغل .. شفت بنته النهارده كانت جاياله .. عجبتنى .. قلت اخد رأيك لو تحب أخطبهالك .. واهو عمك انيس حبيبنا وعلى قد ادينا ومش هيقول لأ
ثروت: عجبتك اذاى يعنى يا بابا
والده : عجبتنى يعنى عجبتنى .. حلوه وبنت ناس ومحترمه ومؤدبة ومتربية
ثروت: بس بس بس .. ايه ده كله .. خلينا بس فى المهم .. انت قلت حلوه .. حلوه بتاعتك دى انا افهمها اذاى
والده : يعنى ايه ؟؟ 
ثروت: يعنى ما انت اكيد لما اتجوزت ماما كانت بالنسبالك حلوه .. وللا إيه ؟؟
والده : طبعاً
ثروت: خلاص يا بابا .. انا مش عايزها البت دى
والده : ليه يا ابنى .. هو انت شوفتها ؟؟!!!
ثروت: لأ يا بابا .. انت اللى شوفتها
والده : طيب .. شوفها انت وبعدين أُحكم
ثروت: طب وليه تحرجنى وتحرج نفسك .. بلاش احسن وانا لما ألاقى واحدة تعجبنى هبقى اقولك
والده : بلاش بلاش .. انت مش وش نعمه .. انا غلطان اللى شفتك مدهول وبرياله كده ، قلت استرك واجوزك
ثروت: تسترنى ايه يا بابا .. انت دخلت أوضة ابنك الكبير .. أوضة البنات جنبنا هنا .. الناصية الجايه على طول
والده : خليك .. انا أساساً غلطان انى عبرتك وفكرت فيك .. إتحرق (ويقوم ليخرج)
ثروت: شكراً يا كينج .. بابا .. بابا 
والده : عايز ايه ؟؟
ثروت: اقفل الباب وراك يا بابا .. ولو سمحت بعد كده وانت داخل أوضتى تبقى تخبط
والده : نعم يا ابن الكــ (يقاطعه ثروت)
ثروت: بس بس .. بلاش تغلط ف ابويا عشان انت ما تعرفهوش ، ايده طرشه وممكن يدايئك (فيخرج والده ويرزع الباب وراه)
ثروت: قال عروسة قال .. لأ وإيه .. عجبته .. يا سلام .. وفخور أوى وهو حاسس إنها عجبته .. !!
(يرن موبايله )
ثروت: ايه ده .. ايه النمرة الغريبة دى .. أيوه .. مين ؟؟.. نعم ؟؟.. جميلة .. أيوه يا جميلة (بفرح) .. أيوه انا ماما .. مالـُه صوتى .. معلش اصلى لسه خارجه م الحمام .. لأ .. بابا راح الشغل .. إيه !!.. بابا ع المعاش وهو أساساً ف المستشفى ؟؟!!.. لأ ما اصل هو حصلتله معجزة من ييجى ربع ساعة كده ، والحمد لله دبت فيه الصحة ، مش شايفانى بكلمك وانا فرحانه .. أنا مين ايه ؟؟.. مش انتى جميله ؟؟.. طيب شوفتى انا عرفتك اذاى ، يبقى انا ماما .. بقولك ايه .. بما اننا بقينا عيله واحدة كده وانا طلعت ماما .. ما تعتبرينى ذى اخوكى وتـتـبـنـيـنى .. انا مين ؟؟.. اخوكى الصُغير ثروت .. لأ استنى ما تقفليش السكه .. إهدى بس .. يعنى إذاى نعدى صدفة القدر كده من غير ما نفكر شويه ربنا يقصد ايه منها .. ماهو أكيد مفيش حاجه بتحصل ف الدنيا دى كده اعتباطاً .. ولا انتى رأيك ايه ؟؟.. هاه .. طب ما انتى حلوه أهو .. أُمال إيه بقى .. وللا انتى أساساً كنتى بتدورى على امك ف أى نمره .. ماشى يا عسل .. هشوفك فين وامتى وإذاى وهنعمل إيه جاوبى بسرعة لحسن انا واقع .. مِيه مِيه .. تليفونك ده ولا كابينة ميناتل .. آه .. أوكيه .. ماشى يا جميله .. بقولك ايه .. انتى جميله صحيح وللا ده تمويه وهتطلعى قبيحة .. هاهاها .. ماشى يا وزة .. سلام يا عسل .. (ويقفل السكه ) .. يا سلام الواحد رزقـُه ف تليفونه .. أهو كده .. هو ده الكلام .. الواحد من وقت للتانى محتاج تجربه عمليه .. وللا انا هفضل اذاكر طول عمرى .. ياللا .. أراجع شويه
(ويفتح الكومبيوتر مرة أخرى .. فجأة يتذكر صورة المسيح التى خلفه .. فينتفض وينظر إليها برعب .. ثم .. يقوم ويتحرك ببطء ناحية الصورة وينزعها من مكانها على الحائط ثم يضعها فى درج المكتب )
ثروت: إيه ده ؟!!!.. لا يكون عليا شيطان بجد .. بسم الأب والإبن والروح القدس إله واحد أمين .. أهو .. الحمد لله أنا لسه بخير .. الله يسامحك يا بابا (ثم يعود مره أخرى للكمبيوتر ويركز .. ثم يفتح فمه .. ثم يبرَّق)
(تدخل والدته فجأه)
ثروت: إيه إيه (بفزع) .. (ويغلق الكومبيوتر بسرعة) 
والدته: بسم الصليب .. إيه يا ابنى مالك
ثروت: يعنى اعمل إيه بس .. اكتب على الباب منطقة عمل و ممنوع الإزعاج يعنى وللا اعمل إيه ؟؟
والدته: إزعاج إيه يا ابنى .. ده انا دخلت بس .. لسه ما عملتش إزعاج
ثروت: هو انتى لسه ناويه تزعجينى .. ما تروحى يا ماما شوفى بابا كنت سامعه بيقول عايز حد يزعجه ، روحى شوفيه ماتسيبهوش كده .. ومن فضلكو ماحدش يخضنى تانى .. هو الواحد ما يعرفش ياخد راحته فى بيته مع مراته ..أأأ .. مع الكمبيوتر بتاعه
والدته: طيب يا حبيبى .. معلش ، حقك عليا .. قوم انزل هاتلى عيش وخيار وسلك مواعين .. وخد معاك الزباله ارميها
ثروت: الله عليكى يا اما .. فعلاً جيتى فـ وقتك .. سلك مواعين وزباله .. عناصر الخيال والرومانسية .. مش عايزة بالمرة أنشرلك الغسيل فوق السطوح .. وأسلِك البلاعة من بقايا الإخراج
والدته: لأ .. مش عايزه غير اللى قلت عليه .. وياللا بقى عشان مستعجله
ثروت: طيب يا اما .. انتى واحدة مستعجله .. وانا واحد لُكعى .. يبقى أكيد مش هنتفق
والدته: قوم يا واد (بصوت عالى وملامح حادة)
ثروت: حاضر يا ست الكل .. (ويقوم مسرعاً ويخرج .. ثم تخرج والدته خلفه .. ثم يدخل والده مسرعاً ويجلس امام الكمبيوتر ويركز .. ثم يفتح فمه .. ثم يبرَّق)
(تطفأ كل الأنوار ثم يدخل الجميع مرة أخرى .. ثم تضاء الإسبوتات على المتحدثين )
************************************
الشيطان: حبيب قلبى يا ثروت .. عايز تقول حاجه 
( لا يرد ثروت وينظر للأرض خجلاً)
الشيطان: مين تانى .. عم كمال .. الراجل المفترى .. حبيبى اللى ياما متعنى بعمايله .. يالا بينا يا كيمو عشان مايكونش عندك حجة .. شوف وركز .. 
(تطفأ الأنوار ويخرج الجميع .. ثم تضاء مرة أخرى والمشهد فى منزل عم كمال .. ويدخل عم كمال البيت وهو سكران)
كمال: انتى يا وليه .. فين العشا (لا يرد أحد عليه) .. انتو يا بنى أدمين .. حد يعشينى .. انتو نمتو ولا إيه .. ده لسه الصبح ماطلعش (تخرج زوجته وقد أيقظها صوته العالى)
الزوجه: ايه يا كمال .. حرام عليك ، كل ليله تقلقنا وتفزعنا كده ، وتفضحنا وسط الجيران
كمال: جرى إيه يا وليه .. بيتى وانا حر فيه .. ثم إيه تقلقنا دى .. يعنى قلقت منام نانسى عجرم .. ما تقومى تشوفى جوزك عايز إيه .. ثم انتى اساساً مش المفروض تنامى لحد ما انا اجى من بره .. أُمال انتى بتاخدى أجره على إيه ؟؟
الزوجه: أجرة إيه يا راجل فوق .. ده انا مراتك
كمال: أيوه يعنى .. مش بأكلك واشربك والبسك .. هيا الحاجات دى مش بفلوس .. يبقى تعملى بلقمتك
الزوجه: هو انت عدت بتصرف ع البيت ، ما احنا طول عمرنا بنشحت من الجيران والقرايب ، ودلوقتى لولا ابنك الكبير ربنا يعينه بيشتغل ويذاكر ف نفس الوقت ما كناش لقينا ناكل .. المسيح ينتقم منك يا شيخ ع اللى عامله فيا انا و ولادك
كمال: إيه ده ؟؟.. انتى بتدعى عليا .. طيب (ويتحرك ناحيتها ليضربها فتصرخ .. فيخرج إبنه الكبير ويمنعه)
أيمن: إيه يا بابا .. حرام عليك بقى .. مش كفايه العذاب والذل اللى شايفاه بسببك .. كمان عايز تضربها
كمال: انت مالك ياللا .. انتى هتعلمنى اعمل إيه وما اعملش إيه .. ما تيجى تربينى احسن
أيمن: يا ريت يا بابا .. لكن للأسف ، المفروض انك انت اللى تربينى 
كمال: طيب .. تعالى لما اربيك ( ويضربه بالألم على وشه)
أيمن: متشكر يا بابا .. لو سمحت لما تعوز تضرب حد فى البيت ده ، إبقى إنده عليا واضربنى انا ، بس مالكش دعوه بماما واخواتى ، هما مالهومش ذنب
كمال: انا اعمل اللى انا عايزه فى البيت ده ، البيت ده كله بتاعى ، انا اللى عامله ، وعاملك انت كمان ، انت وامك واخواتك وكل حاجه هنا بتاعتى ، انت فاهم وللا لأ
أيمن: فاهم يا بابا .. تؤمر بحاجه تانيه
كمال: أيوه أأمر .. خد هنا ياض
أيمن: نعم يا بابا
كمال: هات فلوس .. أبوك مزنوق اليومين دول والمفروض انك تقف جنبه .. مش انا صرفت عليك من يوم ما اتولدت لحد ما بقيت راجل كده فـ تالته ابتدائى .. هات بقى الفلوس اللى عليك
أيمن: عايز الفلوس عشان تسكَّر بيها مش كده ؟!!
كمال: لأ .. انا خلاص مش هسكَّر تانى .. انا هجيب حشيش .. إيه ؟!.. إيه اللى انا قُلته ده .. أيوه انا هجيب حشيش بتاع البهايم ، هعمل مشروع جديد .. هخلى البهايم تحشش عشان تعمل دماغ ، فتبقى مبسوطه ، فتتجوز وتخلف كتير ، فتزيد الثروة البهائمية .. إيه رأيك فى دماغ أبوك ؟
أيمن: لو سمحت يا بابا ، انا ماليش دعوه بمشاريعك ، سيبنى أربى اخواتى
كمال: تربى اخواتك .. ليه ؟؟!!.. هو انا مُت .. إدينى الفلوس وانا هربى اخواتك .. و اوعدك انى مش هربيك معاهم ، عشان تبقى براحتك يا عم .. يالا بقى هات الفلوس 
أيمن: لأ يا بابا 
كمال: كده .. طب تعالى بقى .. (ويضربه بشده)
(تطفأ الأنوار ويدخل الجميع)
*********************************
الشيطان: إركن يا كيمو على جنب دلوقتى ، روح عيط بعيد فى الركن اللى هناك ده على ما اشوف باقى اخواتك .. عايزك تبكى بحرقه ، هه .. انت هتتروَّق جوه اصلك .. ياللا .. اللى بعده .. شرين .. ست البنات .. انتى بقى بجد لازم تاخدى منى وسام .. حقيقى يا شوشو انتى ليكى معزة خاصة ف قلبى ، لأنك كنتى جندى من جنودى على الأرض وضميتى للجحيم نزلاء كتير ، حقيقى انت اكتر من هايلة ، وانا عاملك جوه مكان سبيشيال .. مكان مطرف كده بس بحرى وشِرح وبيطُل على البحيرة عِدل .. شوشو .. من حققك عليا أفكرك بلمحه فنيه من عمايلك ، عشان تبقى مستمتعة بالعذاب ..
(وتطفأ الأنوار ويخرج الجميع .. ثم تضاء الإضاءة الكاملة وتكون شيرين فى فناء الكنيسه مع اصدقائها وترتدى ملابس مستفزة فاضحة)
نادر : إيه يا شوشو .. إيه الجمال ده .. على طول كده مبهدله شباب الكنيسه
شيرين: ميرسى يا نادر .. مش عارفه اقولك إيه على كلامك الحلو ده
نادر : هتقولى إيه .. انتى ماتقوليش يا ماما .. ما ياما ناس اتكلمت بس ع الفاضى .. المهم الفعل .. وانتى .. يا سلام .. فعل فاضح ف الطريق العام
شيرين: ها ها ها .. دمك خيف يا ندوره

نادر : أنا دمى نشف ياختى .. لو سمحتى يا شوشو .. زملائى بعتونى ليكى بهمسة عتاب
شيرين: اتفضل
نادر : شكراً على سعة صدرك .. الإخوه بيترجوكى تتفضلى تروّحى دلوقتى وبسرعة لو سمحتى
شيرين: ليه ؟
نادر : ليه دى بقى مش هينفع اقولهالك فى الكنيسة .. لأ استنى .. يعنى ممكن اقولهالك بطريقة مهذبه تتناسب مع المكان .. كفايه عثرة بقى
شيرين: عثرة على عثرة يا نادر .. هاهاها 
نادر : عثرة على عثرة .. هاهاها .. لأ انتى فاكرانى بهذر .. لأ بقولك إيه .. انا فهمتك بالزوق ، بعد كده ...!!!
شيرين: بعد كده إيه ؟؟!!
نادر : بعد كده هسيِّـبهم عليكى .. ودول كلاب بريه ، واخده بالك .. ثم انتى جايه اجتماع الشباب وللا رايحه تسهرى ف ديسكو .. حرام عليكى .. اجتماع الشباب بقى اجتماع هباب .. إرحمونا بقى
شيرين: لو سمحت يا نادر .. كفايه كده .. انتى اتعديت حدودك
نادر : اللى هيا لحد فين بالظبط معلش عشان مش واخد بالى
شيرين: اللى هيا لحد كده وكفايه
نادر : ماشى يا شوشو .. براحتك .. وع العموم انا أسف بالنسبة لموضوع الحدود والخرايط وكده .. سلام
( يتركها ويبعد ثم يأتى وسيم ليتلكم معها)
وسيم : شوشو .. إذيك يا عسل
شيرين: إذيك يا وسيم .. عامل إيه 
وسيم : إيه يا شوشو .. بقالك اسبوعين يعنى ما بتجيش .. الإجتماع كان مضلم من غيرك .. الجماهير كلها كانت بتسأل فين شوشو فين شوشو
شيرين: الله .. انت بتراقبنى وللا إيه
وسيم : لأ أبداً .. انا بطمن عليكى بس
شيرين: انا يا سيدى كنت بتفقد اجتماعات الشباب فى الكنايس المجاوره .. اصلى بزهق بسرعه
وسيم : الله عليكى .. ربنا يخليكى للشباب المجاوره .. طب كده تمشى وتسيبى شباب بلدك متشحتفين .. هو مش جحا أولى بلحم طوره
شيرين: هاهاها .. اصل انا ليا شعبيه كبيره ف كل حته .. صحابى كتير موت .. فلازم عشان ما يزعلوش منى أروح اشوفهم من وقت للتانى
وسيم : حقيقى .. قلبك كبير .. ربنا يخليكى لصحابك .. عارفه يا شوشو ، انا يوم ما بشوفك بيحصل عندى اكتفاء ذاتى ، ما بتكلمش مع بنات تانى ولا كمبيوتر ولا دش وللا حاجه .. عشان كده وحيات ابوكى ما تبقيش تغيبى عننا
شيرين: من عنيا يا وسّ
وسيم : ميرسى ليكى .. اسيبك انا بقى عشان فيه طابور ورايا حاجزين عايزين يكلموكى .. ده غير ملايين المشاهدين فى المنازل .. (ويشاور على باقى الأصحاب اللى واقفين بعيد بيبصو عليها) .. سلام بقى
شيرين: سلام يا وسيم
(وتطفأ الأنوار ويدخل الجميع)
******************************
الشيطان: هاه يا شوشو .. على فكرة انا فرحان بيكى أوى ، عشان اسم الدلع بتاعك ذى الدلع بتاعى .. حبيبتى يا شوشو انتى .. معلش معلش .. كلكو لها .. ماتزعليش .. ياللا ، اللى بعده .. مين مين .. آه .. عادل .. عدوله .. مالك .. ماتخافش تعالى ، يعنى هيحصلك ايه اكتر من انك مُت وهتخش الجحيم ، تعالى تعالى يا راجل ما تتكسفش .. تعالى نروح مشوار صغير لحد حياتك اللى خلصت ونرجع بسرعة 
(وتطفأ الأنوار ويخرج الجميع ، ثم تضاء الإضاءة الكاملة ويكون عادل فى منزله)
عادل: انتى يا اما .. انتى يا ست يا اللى رمتينى ف الدنيا السودا دى .. يا خالت ام عادل (تدخل أمه)
امه : إيه يا ابنى مالك ، فيه إيه ، إيه الغاغة اللى انت عاملها دى
عادل: فيه انى اتسرقت ف بيتك يا اما
امه : يعنى إيه ؟!
عادل: هو ايه اللى يعنى إيه .. اتسرقت .. اتنشلت .. اتقلبت .. اتنفضت .. عايزه معانى تانيه
امه : انت لسانك طويل على طول كده ، اقولك كلمه ترد ب 100 .. ما تتأدب شويه ، إيه أخلاقك دى
عادل: أيوه .. هتسيبى لُب الموضوع وهتدينى درس ف الأخلاق .. خلاص يا اما بعد إيه .. لو كنتى عايزه تلحقى تربينى ما كان من زمان ، وللا انتى فالحه تسبينى لستى شوية وجارتك شويه والشارع شويه وبعدين جايه تقوليلى لسانك ومناخيرك وكعب رجلك .. خلاص يا اما .. زمن التربية فات ، مش هتعرفى تغيرينى ولا تأنبينى .. بَح
امه : عليه العوض ومنه العوض فيك
عادل: يا سيتى يعوض عليكى ربنا فى باقى عيالك .. المهم فين الفلوس اللى كانت فى جيب بنطلونى الجينس الفيرانى اللى راجع بيه انبارح بالليل
امه : وانا اشعرفنى يا ابنى ، هو انا هحرسكو فى البيت ده ، ما تاخد بالك من حاجتك وللا تشوف بتضيعها فين
عادل: لأ بصى ، مش عايز ملاوعه ، إبى بالفلوس يا اما
امه : يا قليل الأدب يا سافل .. انتى بتتهمنى بالسرقة
عادل: بصى يا اما ، انا لا يهمنى شتيمة ولا يهمنى الكلام الكبير اللى عايزه تخضينى بيه ده ، أيوه .. أنا قليل الأدب وسافل وبتهمك بالسرقه .. لأن مش دى أول مرة أتقلب فى البيت ده ، وم الأخر ماحدش يستجرى يخش أوضتى غيرك بحجة توضيبها وتنضيفها ، وانا سكت قبل كده كذا مرة ، لكن المره دى بقى معلش ..Sorry .. المبلغ مش صغير وهتجيبيه يعنى هتجيبيه .. وإلا ورحمة أمى يا اما .. اقلبلكو البيت ده حريقه .. هولع فيه واجرى .. انتى سامعه وللا لأ
امه : (وهى تبكى) .. ربنا يسامحك .. ربنا هيوريك ع اللى بتعمله فينا ده .. ربنا يهديك يا ابنى
عادل: يا اما سيبك م الشويتين دول ، ما ياكلوش معايا ، ومالكيش دعوه بربنا .. انتو لو تعرفو ربنا تتقو الله فيا وفى الفلوس اللى بتسحبوها منى كل يوم والتانى ، ارحمونى بقى شوية ده انا لسه بقول يا هادى فى الدنيا وعايز اعمل فلوس وبيت وعيله .. عيله غير عليتكو اللى تقرف وتعر دى .. ده غير طابور أحلام لسه عايزة تتحقق .. اعمل كل ده اذاى وانتو ماصين دمى أول باول
امه : يا ابنى هو احنا بناخد حاجه من وراك .. وبناخد حاجه منك إلا لما تضيق الدينيا ف وشنا .. ما انت عارف ابوك كبر وقعد فى البيت ، ولا ليه معاش ولا ورث نصرف منه .. طب احنا نصرف منين .. و أهم اخواتك بيساعدو باللى يقدرو عليه ، وماحدش فيهم بيتكلم ويزلنا كده ذى ما انت بتعمل
عادل: يا ستى انا بنى أدم واطى ، وللا أقولك .. انا مش بنى أدم أساساً .. بس حلو عن سمايا بقى وسيبونى اشوف مستقبلى ، أبويا كان راجل صنايعى مالهوش معاش وما عندهوش فلوس حوشها أو ورث دى مشكلتـُه هو مش مشكلتى أنا .. كان بتجوز ويخلف ويفتح بيت ليه لما هو مش هيقدر يصرف عليهم 
امه : يا ابنى خاف ربنا .. مش ابوك ده اللى اتمرمط وتعب وشقى ، وكان يستخسر ف نفسه قميص جديد عشان تلبس وتتعلم انت واخواتك ، قوم بعد ما صرف عليك دم قلبه وعلمك وبقيت محاسب قد الدنيا فى البنك تتكبر علينا وتزلنا
عادل: بصى بقى ما تمثليش ، كل الأبهات بتعمل كده ، وبتعمل حساب الزمن ، مش تبقى عايشه كده وخلاص ، يا فرحتى لما اعلم عيالى واكبرهم وبعدين أسيبهم يتلطمو فى الدنيا مش لاقيين قرش يتسندو عليه .. بصى انا مش هقعد اشرحلك غلطة أبويا مع الزمن .. لأن م الأخر أبويا مش هيعرف يصلَّح غلطتـُه .. وما تحاوليش تتهوهينى من فضلك وهاتى الفلوس اللى كانت فى جيب البنطلون بالزوق
امه : بالزوق ؟!!!.. قصدك ايه ؟!!! هتمد إيدك عليا يا عادل
عادل: أيوه .. وانتى عارفه انى مايهمنيش واعملها .. هاتى الفلوس لو سمحتى (بصوت عالى للتهديد )
(يدخل ابوه)
ابوه : يا ابنى ، يا بانى حرام عليك اللى بتعمله فينا ده ، هيا دى اخرة تربيتنا فيك
عادل: يوووه .. هو انتو عملتو جميلة فيا يعنى ، ما كل الناس بتربى ولادها
ابوه : بس مش كل الولاد بيجحدو اهاليهم زيك .. ربنا ياخدنا يا ابنى عشان ترتاح مننا ومن همنا
عادل: برضه هاخد فلوسى يعنى هاخد فلوسى .. والله لما تعملو قرود قدامى 
(ينهار أبوه ويسقط على الأرض فاقدا الوعى)
عادل: برضه هاخد فلوسى
(وتطفأ الأنوار .. ويدخل لجميع)
*************************************
الشيطان: ياللا .. اللى بعده .. انا ماعنديش وقت ، انا عندى ملايين غيركم على الأرض محتاجين مجهودى .. مين اللى عليه الدور ياللا .. مين .. آه .. جانيت .. هاى جانيت .. يا ترى عاجبك المكان هنا وللا مؤرف شويه 
جانيت : لأ .. مؤرف كتير .. من فضلك انا لازم آخد شاور دلوقتى بعد الحادثة الفظيعة دى ، فين ال W.C
الشيطان: حالاً يا روحى .. بس 5 دقايق من وقتك وبعدين هتعيشى بقيت حياتك فى W.C خاص ليكى لوحدك
(وتطفأ الأنوار ويخرج الجميع .. ثم تضاء وتكون جانيت فى الجامعة)
ماجى : هاى جانيت
جانيت: هاى ماجى (جانيت بتتكلم بقرف وكبرياء)
ماجى : اذيك
جانيت: nice
ماجى : كنتى فين انبارح ، ماجيتيش ليه ، كان عندنا محاضرات كتيرة
جانيت: غصب عنى يا ميجو ، اتعرضت لموقف فظيع فظيع 
ماجى : خير ، احكيلى
جانيت: صحيت من النوم لقيت عضلات وشى تعبانى قوى ، أول مره تحصلى ، فخفت تلتهب اكتر من الشمس ، فضلت أعمل كمادات Ice لحد ما اتحسنت شويه
ماجى : يا حرام ، بوصتى أعصابى بالحكايه الفظيعة دى ، حقيقى جسمى أشعر
جانيت: ميرسى يا ماجى على إحساسك
ماجى : هاى بيتر .. تعالى (يقترب منهم بيتر ويسلم عليهم)
ماجى : بيتر ، دى جانيت ، صاحبتى الأنتيم .. وده بيتر ، اتعرفنا انبارح وانتى مش موجوده
بيتر : اهلا يا جينا ، فرصة سعيده
جانيت: ميرسى
ماجى : طب عن اذنكم دقيقة واحده عشان عايزة اخد كشكول المحاضرات من ريمون
جانيت: أوكيه .. خدى بالك من نفسك
بيتر : وانتى ف سنة كام يا جينا
جانيت: انا ف تانية ، ذى ماجى بالظبط .. وانت ؟
بيتر : انا ف تالته
جانيت: nice nice
بيتر : عامله ايه ف المزاكره
جانيت: مش بطال
بيتر : لو فيه حاجه واقفه قصادك انا ممكن اشرحهالك ، انا جايب امتياز فى معظم مواد سنة تانيه
جانيت: ميرسى يا بيتر ، بس انا بحب اعتمد على نفسى 
بيتر : آه .. طيب .. وانتى ساكنه فين بقى
جانيت: انا ساكنه ف تواليتات القبة
بيتر : ياه .. طب تخيلى احنا جيران
جانيت: ياه .. ليه ؟؟.. انت ساكن فين ؟؟
بيتر : فى السرايا نفسها ، انا مش عارف انتى ليه قاعده فى التواليتات .. ها ها ها (بيرخم عليها .. فتزعل)
جانيت: لأ please انا مش بحب الهزار البايخ
بيتر : على فكره انا مش بحب الهزار عموما
(يأتى ملاك صديق بيتر .. وهو من الصعيد)
ملاك: بيتر .. انت فين يا صاحبى ، بجالى ساعة بدور عليك .. ايه ده .. مين قطعة الويفر دى
بيتر : اهلا يا ملاك .. دى جانيت زميلتنا فى الكليه ، ف سنه تانيه .. وده ملاك يا جانيت .. صاحبى الأنتيم
جانيت: هاى ملاك
ملاك: الهاى والنعمة يا أخت .. هيا اسمها إيه (يكلم بيتر بصوت واطى)
بيتر : جانيت يا اخى .. ما تفضحناش بقى
ملاك: كيفك يا جاكيت .. إبخير ؟؟
جانيت: ميرسى .. nice 
ملاك: (يكلم بيتر بصوت واطى) .. هيا مش مصريه وللا إيه ؟!
بيتر : ليه ؟!
ملاك: يعنى ، هاى .. و nice .. وهيئتها اكده .. شكلها م الخليج 
بيتر : بطل هزار لحسن تسمعك ، وهيا بتضايق
ملاك: بجولك ايه يا جاكيت .. ما تيجى ناكل لُجمة ف الكافتريا .. ياللا يا بيتر 
جانيت: لأ ميرسى .. انا عامله دايت
ملاك: مش جولتلك م الخليج .. طيب .. على فكره بيبيعو ف الكافتريا بوجسماط دايت
جانيت: إيه ؟؟؟!!!!!!!!!!!!!!!!!!
ملاك: انتى ساكنه فين يا جونيله
جانيت: تواليتات القبة
ملاك: إيه ؟؟؟... ايه ده يا بيتر (يفهمه بيتر فى ودنه)
ملاك: إيوه .. مراحيض الجُبه يعنى .. يا روايحك العطره
جانيت: نعم 
ملاك: لا ولا حاجه .. إيه رأيك احنا عاملين رحله للجناطر يوم السبت الجاى .. ما تاجى معانا
جانيت: احاول .. اصلى يوم السبت بحب ارتاح من الناس شويه .. بفضل ف أوضتى ومش بخرج
ملاك: ترتاحى من الناس ؟؟!!.. على أساس ان الناس بتهوهو عليكى وانتى ماشيه .. كيف يعنى بترتاحى من الناس
جانيت: اصلى بصرحه بقرف 
ملاك: ايه بتجرفى دى .. هو حد بيطرُش جدامك 
جانيت: يع .. إيه الألفاظ دى .. please shut up 
ملاك: شطب .. يعنى خلاص شطبتى النهارده .. ماعندكيش أمل .. خلاص .. (يكلم بيتر بصوت واطى) ..ايه يا بيتر الشئ ده .. اذا كان وانا ملاك مش عارفه تتعامل معايا .. أمال بتتعامل كيف مع باجى البشر .. بتجولك بتجرف .. ايه الكِبر ده .. ده أنى لو لبشة جصب كانت راعت مشاعرى شويه عن اكده .. يا بوى .. ياللا يا عم .. ياللا بدل ما ترش علينا فليت وللا بودرة صراصير
بيتر : ياللا
جانيت: لأ please .. ما تسيبونيش لوحدى عشان ماحدش يضايقنى
ملاك: طب يعنى واحنا لما نضايج مش مهم ؟.. المهم جناب البرنسيسة .. ايه .. انتى فاكره نفسك سيدة مصر الأولى وللا فاكره نفسك جايه من السما زياره وراجعه .. بجولك ايه .. لو حد دايجك ابجى جوليله please انا هاى عشان مش عايزه nice وخلاص شطب .. غورى
(وتطفأ الأنوار.. ويدخل الجميع)
***************************
الشيطان: ياللا اللى بعده .. رومانى وعريان وسعد ونانسى .. حبايبى .. العيلة كلها مشرفه عندى .. ياللا بينا نفتكر سوا
(تطفأ الأنوار ويخرج الجميع ثم تضاء ويكون رومانى فى منزله ، يرتدى ملابس قديمة مقطعة)
رومانى: أندرو .. يا أندرو (يدخل أندرو ابنه الصغير وعمره 9 سنوات)
اندرو : نعم يا بابا
رومانى: ليه يا حبيبى لابس هدومك .. اما مش قلتلك ميت مرة لحد ما توصل 10 سنين ما تقعدش فى البيت بهدومك تقعد بالملابس الداخليه
اندرو : ليه بس يا بابا 
رومانى: برضه قلتلك ميت مره قبل كده عشان لما تلبس هدومك هتدوب ، وتيجى تقولى هاتلى غيرها يا بابا ، يعنى فلوس
اندرو : طب ببرد يا بابا
رومانى: لا يا حبيبى ، هو انا ماعنديش قلب عشان اسيبك تبرد وتاخد برد ، وتعيا وتروح للدكتور وندفع كشف ونشترى دوا .. يعنى فلوس .. انا مقفل البيت كويس جدا ، لا شباك ولا منفذ يدخل نمله حتى 
اندرو : طب اشمعنى لحد 10 سنين ، ما انا عندى تسعه اهو ، كويس كده
رومانى: هو انا عشان ما احرجكش لما تبقى راجل كده وذى الشحط ، بس عندك حق ، عشر سنين ما تكونش كبرت وللا حاجه ، نخليها 12 سنه
اندرو : يا بابا حرام بقى
رومانى: لأ مش حرام .. وامشى من قدامى ، واياك تانى اشوفك فى البيت بهدومك ، وإلا هتتعاقب وتخرج من غير هدومك برضه ، ده غير الحرمان من الأكل لمدة اسبوع مثلاً
اندرو : اسبوع ؟؟.. اموت يا بابا
رومانى: لا يا حبيبى ماتقولش كده ، هو انا ماعنديش قلب عشان اسيبك تموت ، يعنى كفن وصندوق وخارجه وعزا .. يعنى فلوس .. انا هبقى أديلك فولايه كل يوم 
اندرو : طب انا هنتحر بقى ، هه
رومانى: هقول لا ابنى ولا اعرفه ، لأنك منتحر ، يعنى فقدت رجاءك ، حتى الكنيسة مش هتصلى عليك ، وتكون ابن بار ليهوذا .. ياللا امشى من قدامى (يخرج اندرو وهو متغاظ ثم تدخل تريزة زوجة رومانى)
تريزة : رومانى .. رومانى .. رومانى (صوتها رفيع وعالى)
رومانى: ايه يا تريزة فيه ايه ؟؟ .. بتكررى كلام ع الفاضى ليه ؟؟ .. حولى توفرى ف كلامك على قد ما تقدرى
تريزة : ليه بقى ان شاء الله ؟؟؟!!!
رومانى: كتر الكلام يلهب أحبالك الصوتيه ، يعنى مرض ، يعنى دكتور وأدويه ، يعنى فلوس .. ثم خير الكلام ما قل ودل ، والسكوت من ذهب ، وتكلمت كثيرا فندمت ، وكثرة الكلام لا تخلو من معصية .. إلى جانب اهم حاجه ، وهى انك لما تسكتى هرتاح انا من صوتك المسرسع ده
تريزة : عاوزة اروح عند اختك استلف منها
رومانى: عظيم .. روحى
تريزة : طب هات فلوس المواصلات
رومانى: لأ .. روحى مشى
تريزة : يا راجل حرام عليك .. عايزنى امشى من المرج للهرم
رومانى: ومالـُه .. خدى الطريق الدائرى .. اسرع وسالك
تريزة : يعنى مش كفايه مش راضى تدينى فلوس وسايبنى رايحة استلف ، كمان مش عايز تدينى حق المواصلات أروح منك فين يا شيخ
رومانى: روحى عند اختى
( ينادى رومانى على ابنه الكبير)
رومانى: عريان .. عريان ( يأتى عريان من حجرته وهو يرتدى بيجامة )
عريان : ايه ايه مالك , يا عريان يا عريان , فرحان قوى انك مخلف واد اسمه عريان ؟!.. خلاص خلصت الأسامى ولا خفت تسمينى اسم بنى ادمين لابسين ، يعنى هدوم ، يعنى فلوس .. عايز ايه .. بتنده ليه ؟؟
رومانى: بطل لماضة و خش البس عشان توصل امك عند عمتك
عريان : نعم ! , أوصل أمى ! ليه , هى أمى صغيرة , دى حتى أكبر منى 
رومانى: يا بنى ارحمنى من لسانك ده و اسمع الكلام
عريان : الله , طب اشمعنى أنا يعنى , اكمنى يعنى عريان تقوم تاكلنى لحم و ترمينى عضم, ما عندك سعد و شريف و اندرو
رومانى: يا عريان ما انت الكبير
عريان : يا سلام , يعنى هو أنا الكبير بمزاجى , ثم يعنى انا كبير كده كلام و بس , مافيش مرة تدينى مصروف زياده عشان كبير ، ولا تسيبنى اكل براحتى عشان كبير ، وللا حتى تعتمد عليا وتدينى مصروف البيت في ايدى و تقولى اصرف على البيت يا كبير 
تريزة : معلش يا بنى عشان خاطرى .. ده انا هروح مشى
عريان : قصدك ايه يعنى ، هو انا المفروض اعملك حمار وتركبى على ضهرى لحد هناك .. ثم نروح مشى ليه ؟!!
تريزة : أبوك
عريان : فين اجابة السؤال ؟؟.. بسألك هنروح مشى ليه ؟!!!!
تريزة : ابوك مش عايز يدينا فلوس المواصلات
عريان : أيوه .. فقلتى تشوفى حمار ببلاش .. لا .. لست انا هذا الحمار 
تريزة : طب عشان خاطرى يا عريان
عريان : و تجبيلى حاجة حلوة ؟
تريزة : أجيبلك
عريان : طيب , ياللا بينا 
تريزة : مش هتغير هدومك 
عريان : يا ستى ياللا بس , هو حد ليه عندنا حاجة , ثم أنا كبير و ماحدش يقدر يكلمنى
( و يتجها ناحية باب الخروج )
تريزة : هنعمل ايه يا عريان ، هنروح إذاى
عريان : ماتخافيش يا اما ، انا معلق قرشين من تحت مخدة جوزك
تريزة : يا ابنى ليه كده ، انت مش هتبطل الخصلة اللى فيك دى ، يا ابنى انت كده حرامى
عريان : لما يبطل ابويا الخصلة الجميلة اللى فيه ، ابقى احاول ابطل انا ، ولو انى بقيت محترف وخسارة اعتزل بعد المجد اللى وصلتله ، تصورى .. ابويا كان مكهرب المخده عشان ماحدش يقربلها
تريزة: يا نهار اسود مكهربها !!!!
عريان : وحياة أمى يا اما مكهربها ، بس الحمد لله .. من بعد أخر مرة كهربلى فيها قاعدة الحمام بقيت ماشى على طول بمفك تست (ويخرجه من جيبه)
تريزة : طب ياللا يا ابنى عشان ما نتأخرش
عريان : ماشى يا اما .. بابا .. 
رومانى: عايز ايه ؟؟
عريان : ما تخش تنام يا بابا
رومانى: ليه ؟؟!!!
عريان : أهو .. يمكن تنسى تشيل الفيشة والكهربا تمسك ف ودانك وهاتك دو دو دو دو دو دو .. لحد ما تتفحم
رومانى: بعينك 
رومانى: لما توصلو ابقو ابعتولى حمامة زاجلة تطمنى عليكم 
( يعود عريان و يكلم أباه , بينما تخرج والدته )
عريان : بقولك ايه يا بابا
رومانى: نعم
عريان : انت مخلف 3 غيرى , سعد و أندرو و نانسى 
رومانى: أيوه
عريان : طب ليه بقى عريان .. يعنى ايه الحكمه المستترة فى الإسم
رومانى: يا بنى ده اسم جدك الكبير
عريان : هو جدى روخر كان كبير و عريان
رومانى: أيوه
عريان : عيلة غريبة ( و يخرج )
رومانى: يا سعد .. يا سعد ( يأتى سعد من الداخل )
سعد : نعم نعم نعم , طول النهار يا سعد يا سعد يا سعد يا سعد يا سعد يا سعد ماعندكش في الدنيا دى غير سعد ولا اكمنى يعنى لوحدى يبقى تنده عليا كل شوية من غير ما تراعى مشاعرى طب مايهمكش سعد يكون نايم بياكل بيشرب بيلعب بيحلق بيعمل اى حاجة مالهاش لازمة في الدنيا اآآ.. ( يقاطعه والده )
رومانى: بس بس بس
سعد : طول النهار بس بس بس بس , بس يا واد بس يا بت ايه مابتتعبشّ طب ما بتزهئشّ طب ما بتعطشّ طب ماآأأ.. ( يقاطعه رومانى و هو ثائر )
رومانى: كفاية , ارحمنى , ارحمنى 
سعد : يعنى بتعلى صوتك و تنده علىّ و تخلينى اسيب اللى ورايا و اللى قدامى و اللى جنبى و اللى على يمينى واللى على شمالى واللى عامل معايا زاوية 120 درجه و كل ده عشان تقولى ارحمنى، طب يا اخى ما ربنا مراحمه واسعة، قوم خش أوضتك و صلى بدل ما انت قاعد تنده على مخاليق ربنا (ويتركه ويعود لحجرته)
رومانى: يا رب اعمل ايه بس في الواد ده , ده انا من يومين لقيت اخواته طالعين من الأوضه أرفانين , دخلت الأوضه لاقيته عمال يكلم نفسه .. يا ترى هما سبونى ليه وخرجوا , كل ده عشان بفضفض معاهم بكلمتين , أُمال لو كنت فضفضت معاهم بـ265 كلمة كانو عملوا ايه ، و فضل يكلم نفسه كده نص ساعة ما خدش نفسه حتى ، لحد ما تعب و نام , .. ربنا يشفيه , هو انا كنت عايزه ليه ؟؟ .. الله يسامحه
(تدخل نانسى)
نانسى : بابا .. بابا .. بابا
رومانى: ايه يا بت فيه ايه ، انتى على طول مسروعة كده ذى امك ؟
نانسى : مسروعة يعنى عندى صرع يا بابا 
رومانى: آآآه .. يظهر انك بقيتى مسروعة وهبلة ، عايزة ايه يا نانسى
نانسى : نانسى حبيبتك عايزة تروح عيد ميلاد واحدة صاحبتها
رومانى: فين ؟
نانسى : جنب الكنيسة
رومانى: مافيش فلوس
نانسى : طبعاً يا حبيبى ، انا هعمل ايه بالفلوس ، انا رايحة اقولها كل سنة وانتى طيبة ، وأكل وأجى
رومانى: عظيم .. روحى .. بس ما تتأخريش عن 10 ، وتجيبى معاكى أكل على أد ما تقدرى
نانسى : 10 بس ، طب وعشان خاطرى ، دا انا نونوس حبيبتك 
رومانى: ماشى .. نخليها 10 و 10
نانسى : يا بابا بقى
رومانى: خلاص .. نخليها 12 
نانسى : شكرا يا روح قلبى
رومانى: انا هدخل انام شويه 
نانسى : نوم العوافى يا حبيبى (تنتظر دخول ابيها ثم تتكلم فى الموبايل)
نانسى : ايوه يا جاك .. انا خلاص عرفت أزوَّغ ومعايا لحد الساعة 12 ، هاه ، هتودينى فين .. أوكيه .. 7 بالظبط هكون عندك .. باى يا حُبى (فيدخل سعد )
سعد : ايه ده ؟؟.. جيبتى منين الموبايل ده يا بت ؟؟.. ده ابوكى بيتعذب لما بيأكلنا فول .. ردى بسرعة عليا احسن افضحك ف البيت والشارع والحاره .. يا مفتريه يا جباره .. موبايل ، موبايل يا مستهترة يا اللى ابوكى ماعرفش .. ماعرفش انك جايبه موبايل .. ويا ترى يا هل ترى ، بتشحنى بكام كل أد إيه ؟؟؟.. هاه (واثناء كل كلام سعد تحاول نانسى ان تسكته وتجعله يخفض صوته لكنه يستمر فى كلامه) 
نانسى : بس يا سعد عشان خاطرى ، انا هحكيلك كل حاجه .. ده ..أأ.. ده .. اه .. ده هديه من واحده صاحبتى
سعد : نعم يا سنيوريتا ، مين صاحبتك دى اللى بتهادى بـ موبايل ، قوليلى هيا مين بسرعه وانا اتجوزها ، اسمها وعنوانها وتليفونها بسرعة .. وللا هو ده تليفونها اللى معاكى .. انطقى بسرعة يا بت انتى يا بت انتى يا بت
نانسى : هدى خلقك بس شويه وبطل رغى ، دى واحده صاحبتى ف المعهد انت ماتعرفهاش
سعد : على مين يا بت الكلام ده ، هو انا مش عارفك ، ده انتى بتعشقى الكدب ، ده انا شاكك أساساً إن إسمك نانسى ، ده انتى كدبتى علينا كلنا وقرطستينا بعد نتيجة الثانوية العامة وقولتيلنا قال إيه ، جيبتى 95 % وكلنا صدقنا ، وبعدين كملتى القرطسة وقلتيلنا دخلتى كلية إعلام .. وبعد سنتين نكتشف انك سقطتى سنتين ف تجارة شبين الكوم وحولتى على معهد خدمة اجتماعية يا فاشلة ، بس هو الحق على ابوكى اللى مدلعك وبيثق فيكى ، والغريب انه لسه بيصدقك لحد دلوقتى ، الظاهر عاجبُه أوى القُرطاس ومش عايز يطلع منه ، لكن على مين ، انا مش ابوكى يا ختى .. انطقى يا بت وقولى بسرعة جيبتى الموبايل ده منين 
نانسى : يا ساتر عليك .. انت ايه يا أخى ، مالكش حل ؟؟
سعد : ذاكرى كويس يا اختى وانتى تحلينى ، ذاكرى كويس يا فاشلة .. يا فاشله
نانسى : اسم الله عليك يا متفوق 
سعد : طبعاً يا بنتى ، ده انا أستاذ
نانسى : ايه يا اخويا ، استاذ فين بقى ان شاء الله 
سعد : أستاذ ف مدارس الأحد ، ده ابونا ساعات بيجيبنى أوعظ مكانه ف الكنيسه
نانسى : يا سلام !!
سعد : طبعاً يا بنتى ، انتى ما سمعتيش عنى وللا إيه ؟.. طب مش انتى تعرفى إن الجوع كافر
نانسى : أيوه
سعد : أهو انا بقى خليته يآمن
نانسى : آه يا فشار
سعد : بقولك ايه ، انتى بتوهينى وللا ايه .. انطقى يا بت ما تلفيش وتدورى عشان انا بدوخ
نانسى : الصراحة الصراحة 
سعد : أيوه
نانسى : أنا لقيت الموبايل ده ف الشارع وانا ماشيه ، ومارجعتهوش لصاحبه لما اتصل بيا عشان أرجعهوله ، فرميت الخط القديم وجيبت واحد جديد ليا .. بس .. أدى كل الحكايه
سعد : كدابه كدابه كدابه
نانسى : بقولك ايه يا سعد ، إطلع من نفوخى وإلا انت عارفنى ، أجننك
سعد : ايه ده .. تجننينى يعنى ادخل مستشفى المجانين ؟؟
نانسى : أُمال يعنى هتدخل جنينة الحيوانات
سعد : طب بالزمة احسن من بيتكو ده ، بقولك ايه يا نونوس ، ما تجيبيه لفه .. استنى .. انا مش بستأذنك .. لو ما جيبتهوش انا هفتن عليكى وهقول لأبوكى وامك واخوكى واختك .. ايه ده ، احنا مالناش اخوات بنات تانيه .. آه .. هقول للجيران والأقارب وكل من يهمه الأمر .. وهروح اقعد ف نت كافيه وانزل الخبر ع النت وكمان هاأأ .. (تقاطعه نانسى)
نانسى : خلاص خلاص .. يا ساتر على لسانك ده اللى هيوديك جهنم .. خد .. ساعه واحده بس وهاخده منك
سعد : ساعه واحده ف اليوم مش وحش .. ماشى .. بس ماتفتكريش ان لسانى هيدخلنى جهنم وانتى لسانك هيدخلك سينما صيفى حفلة نـُص الليل ، هه .. أكيد هنبقى جيران يا قطة
( يأتى صوت عريان من الخارج و هو يصرخ ، ثم يدخل يحمله اثنان ويكون وجهه ملىء بالدم و ملابسه مقطعة)
عريان : آه .. آه ( يلتف حوله الجميع ويستيقظ والده ويأتى من غرفته )
الجميع : مالك يا عريان .. ايه اللى جرالك
عريان : آه (يضعه الرجلين الذين يحملانه على الكنبة)
رومانى: إبنى .. ماله يا اخوانا ، حصله ايه (يرد واحد من الذين يحملوه)
الرجل : احنا لقيناه مرمى ع الأرض بالشكل ده (ويخرجا)
سعد : عريان , عريان أخويا حبيبى , مالك يا عريان يا خويا ، يا ابن أمى و أبويا و أخو أختى و أخويا و ابن عم بنت عمى و أآآ.. ( يقاطعه عريان و هو يصرخ )
عريان : آه .. آه .. يا بابا
رومانى: أيوة يا حبيبى .. مالك
عريان : بلاش سعد دلوقتى يا بابا
رومانى: روح يا سعد انت و أندرو هاتو دكتور (يجريا مسرعين للخارج)
رومانى: حصل ايه يا عريان
عريان : آه .. آه يا بابا آه .. كله منك يا بابا .. آه يا بابا آه
رومانى: يا ابنى قلى حصل ايه
عريان : آه .. آه , مش انت اللى قلتلى روح وصلها ، ما انا كنت قاعد ف حالى ، لازم يعنى تزئنى ع الشر
رومانى: حصل ايه انطق ؟؟
عريان : إتأفشت ف الأتوبيس يا بابا
رومانى: إتأفشت بتعمل إيه ؟؟
عريان : حاطط إيدى ف جيب واحد
رومانى: إيه ؟؟!!.. بتسرق يا عريان
عريان : مش عشان اشترى حاجه تسترنى ، بدل ما انت سايبنى عريان كده من يوم ما اتولدت ، بس انا ماكانش قصدى اسرق ، انا كنت بردان ، وجيب البجامه مقطوع ، فحطيت ايدى ف جيب الراجل بدل ما احُطه ف جيبى
رومانى: و بعدين 
عريان : و بعدين لاقيت نفسى تحت الأتوبيس
رومانى: تحت العجل ؟؟؟
عريان : لأ .. تحت الناس اللى ف الأتوبيس 
رومانى: طب فين امك ( ينهض عريان مفزوعاً )
عريان : ماما .. ماما ( ثم يهدأ و هو يكمل ) .. ماما , أيوة افتكرت
رومانى: ايه حصلها ايه
عريان : ماما جريت
رومانى: جريت راحت فين
عريان : مش فاكر ، خير الله ام اجعله خير كده ، تقريبا نطت من الأتوبيس ف عربيه نص نقل معديه
( يدخل أندرو و سعد و معهم الدكتور )
رومانى: اتفضل يا دكتور , الواد حالته صعبه خالص , أرجوك طمنى
عريان : آه .. آه
الدكتور : بس , ولا كلمة .. مين فيكو المصاب
رومانى : جرى ايه يا دكتور , ماهو غرقان في دمه قدامك أهو
الدكتور : وسعوا .. 
( و يفعص الدكتور في عريان دون رفق ثم يلوى له زراعه خلف ظهره و في كل هذا عريان يصرخ حتى يغيب عن الوعى )
رومانى: ايه يا دكتور فيه ايه
الدكتور : بسيطة ان شاء الله .. عنده انزلاق غضروفى
رومانى: يا ساتر يا رب
الدكتور : راحة تامة في السرير لمدة سنة و نص
رومانى: نعم !!
الدكتور : ممنوع الزيارات و دايماً يكون لوحده
رومانى: ليه ؟؟
الدكتور : لأن مرضه معدى
رومانى: الإنزلاق الغضروفى معدى ؟!!!
الدكتور : اخرس .. , ممنوع ياكل أو يشرب أو ينام
سعد : ما ندفنه أحسن و أآآ.. ( و قبل أن يكمل يسد والده فمه و يكلم الدكتور )
رومانى: احنا متشكرين خالص يا دكتور و ما نجيلكش في حاجه وحشه
( يزمجر سعد و هو مكتوم الفم بيد والده ولكنه لا يستطيع الكلام )
الدكتور : عايز أروَّح
رومانى: نعم !!
الدكتور : عايز أروَّح
رومانى: اتفضل روَّح أعملك ايه يعنى
الدكتور : (وهو يبدو عليه الزهول و التوهان) طب في شخص غريب جه خادنى من عيادتى .. أنا آآ أنا ماعرفتش أتكلم معاه و انا دلوقتى مش فاكر هىّ فين
رومانى: ماعرفتش تتكلم معاه ؟!! .. أندرو
أندرو : نعم يا بابا
رومانى: هو سعد اتكلم مع الدكتور كتير ؟
أندرو : طول الطريق يا بابا , سواق التاكس تاه 3 مرات , و الدكتور ما فتحش بقه بكلمة
رومانى: طبعاً , هو اللى يتكلم مع سعد يعرف يفتح بقه , .. أتارى يا عينى الراجل نسى الطب و نسى مكان عيادته و نسى الدنيا باللى فيها , معلش يا أندرو يا ابنى ، خد الراجل وصله عيادته و تعالى
أندرو : حاضر (و يأخذ الدكتور و يخرج فيعود سعد للزمجره فيتركه والده ليوبخه)
رومانى: بس يا أخى بقى , اهمد
سعد : الراجل ده نرفزنى و انا لما اتنرفز ماعرفش ابويا ، ولا اخويا ، ولا خالى ، ولا جوز خالتى ، ولا أأأأ
رومانى: بس , بس اسكت .. تعالى شيل أخوك معايا ندخله جوه , لحد ما نجيبله دكتور بدل اللى ضيعته ده 
( و يحملاه على كتفهم و يخرج الجميع بينما يفيق عريان و يصرخ )
عريان : آه .. آه .. يا سعد
سعد : أخويا عريان حبيبى .. أُأمر يا غالى يا ابن الغالى .. ياللى مقامك عالى ، طبعاً ، ما انت متشال فوق
عريان : صليلى يا سعد احسن حاسس انى هموت بالبجامه
سعد : إيه يا خويا ؟؟!!.. أصليلك انت ليه .. أنا ما اصليش غير لربنا بس .. انت فاكر نفسك مين انت
و لا يعنى عشان عاملى شهيد فاكر هنصليلك .. 
( و يغلق الستار )
الشيطان: أظن بقى دلوقتى ماحدش نفسه ف حاجه ، حد عايز يقول حاجه ، حد معترض على حاجه (ينظر الجميع خجلاً للأرض بعينٍ مكسورة) .. ها ها ها .. اعتقد كلكلم اقتنعتو دلوقتى بمدى احقيتى فيكم .. ياللا يا حبايبى عشان تعيشو معايا للأبد .. ماتخافوش .. مش هتحسو بالغربة ، ما انتو كنتم عايشين معايا ع الأرض ، يعنى فيه بينا عشرة .. ياللا قدامى ع الجحيم .. ماتضيعوش وقتى اكتر من كده (يقول هذه الجملة بصوت عالى جدا ومرعب)
(و هنا يظهر المسيح بنور شديد وبخور)
الشيطان: ايه ده .. ايه ده (برعب وفزع) .. انت ايه اللى جابك هنا .. ايه اللى جابك ف بيتى .. ارحمنى بقى وسيبنى ف حالى (يتكلم بصوت عالى لكنه خائف) .. عايز منى ايه .. دول بتوعى .. بتوعى أنا .. وماحدش هيقدر ياخدهم منى .. هما حبونى وسمعو وصايايا .. ونفذوها بكل دقة .. يبقو يستحقو العذاب ذيى .. مش هو ده عدلك
المسيح : ليه كده يا حبايبى (ويبكى)
(تبدأ الموسيقى وتقال هذه الترنيمة)
هيا دموعك دى علشانى .. أرجــوك كــفـايـه ماتــبـكـيـش تانى
حبك ده أنا ما استاهــلــوش .. أخـدتـُه بـلاش وما اقــــدرتــوش
بدل حبى اديتك عـصيـانى .. كــفــايـه بـقـى عـلـشــانـى تـعانى
هيا دموعك دى عـلـشـانـى .. أرجـوك كـفـايـه ماتـبـكيـش تانى
بُـصلى شــوف أنا مش حـبـيـبـك .. الخطية خلـيـتـنـى اسـيـبــك
أنا إنسان شـهــوانى أنـانى .. كـفـايه بـقـى عـلـشـانـى تــعــانـى 
هيا دموعك دى علشانى .. أرجـــوك كـفايـه ماتـبـكـيــش تــانى
كان نفسى أحبك بكيانى .. كان نــفــســى أعيــشــلـك بإيــمـانـى
أرجوك كفايه ما تبكيش تانى .. أرجوك كفايه .. خلاص انسانى
الشيطان: شايف .. ماحدش عايزك .. سيبهوملى بقى وانساهم .. دول حقى ونصيبى
المسيح : لأ .. دول ولادى .. انت اللى وقعتهم ف كل الخطايا دى 
الشيطان: انا كنت بعرض خدماتى بس .. لكن هما سمعونى ونفذو
المسيح : هما بشر .. والبشر بطبعه ضعيف ، ميال للخطية .. من يوم ما خرجته من الجنة وعرفته الشر .. بقى يميل للشر ، وطبيعته دخلها الفساد
الشيطان: انا مالى .. انا عايز ولادى
المسيح : إخرس .. دول ولادى أنا
الشيطان: بأمارة إيه ؟؟.. مين فيهم افتكرك ؟؟.. مين فيهم نفذ وصية من وصاياك ؟؟.. مين فيهم حبك من قلبه ؟؟
المسيح : كلهم ولادى وبيحبونى ، وانا عايش جوه قلوبهم .. وكل اللى انت فكرتهم بيه ده ، لحظات ضعف فـ حياتهم ، لكن مهما بعدو عنى بيرجعولى ، لأنهم ولادى ، مولودين على إيدى ، جوه كنيستى ، ومش ممكن أسيبهوملك
الشيطان: حتى لو هما مش عايزينك ؟؟
المسيح : لأ .. أنا ما بفرضش نفسى على حد .. لكن انا متأكد ان حبى ليهم هيرجعهم ليا 
الشيطان: (بصوت عالى) بس دول خلاص ماتو .. وضاعت فرصتهم ف التوبة والرجوع ليك ، حتى لو ندمو دلوقتى من كل قلوبهم ، خلاص وقت الندم فات ، والجحيم هو مصيرهم الأبدى .. والعذاب معايا هيكون هو عملهم اليومى فـ الجحيم .. أنا بكرههم .. بكرههم .. بكرههم لأنهم على صورتك وشبهك .. بكرههم لأنك بتحبهم .. وأوعدك .. على أد كـُرهى ليهم هعذبهم فى جحيمى .. وهجيب اضعاف أضعافهم .. هجيب كل الأرض هنا .. كل الأرض .. وهعذبهم .. ههعذبهم .. هيتمنو الموت ومش هيطولوه .. هيتمنو الموت ومش هيطولوه .. هيتمنو الموت ومش هيطولوه .. (بصوت عالى ومرعب ورنان) 
وتغلق الستار
(تفتح الستار وكل أفراد الرحلة مجتمعين ف الكنيسة وينظرو لبعضهم نظرات غريبة .. )
ماجد: تخيلو انا حلمت الليلة دى حلم فظيع .. شفتنا كلنا كده ف الحلم .. بس موتنا
ثروت: بتقول إيه ؟؟؟!!!.. موتنا ؟؟
ماجد : أيوه .. حلمت ان عربية الرحله اتقلبت بينا ومتنا .. والشيطان واقف يفكرنا بخطايانا على باب الجحيم
شيرين: تخيل وانا كمان حلمت نفس الحلم
الجميع: وانا كمان .. وانا كمان
ابونا : يظهر اننا متنا فعلاً بس ربنا أراد يدينا فرصة تانية
كمال : يااه .. ده ربنا ده حنين قوى
أمير : أيوه .. شوفتم كان بيبكى علينا إذاى !!.. تفتكرو احنا نستاهل كل الحب ده
نيفين : هه .. نستاهل إيه بس ، واحنا كل واحد فينا عايش دنيته بطريقته ، والغريب ان كل واحد فينا طريقته بعيده كل البعد عن طريق ربنا
عادل : بس احنا من جوانا بنحبه ، ونفسنا حقيقى نكون كويسين ، ونفسنا ما نغلطش ولا نعمل خطايا .. بس إذاى؟؟ .. إذاى واحنا الدنيا حوالينا كل يوم بتشدنا بعيد عنه ، وتوهنا ف ميت طريق ، اللى مزاكرته واللى شغله واللى عياله واللى مستقبله 
ثروت : ده غير لذة الخطيه ، واللى بتخلينا نضعف حتى من غير ما الشيطان يحاول يوقعنا ، ماهى خلاص بقت عادة فينا ، مانقدرش نعيش من غيرها
ماجد : طب نعمل إيه ؟؟.. أنا مش عايز اروح الجحيم .. يااااااااااااه .. الجحيم ده وحش قوى .. انا مش عايز اعيش للأبد ف عذاب وألم وخوف لدرجة انى اتمنى الموت وما اطولهوش .. لأ .. انا مش عايز العيشة دى لأ
رومانى: يعنى ايه للأبد ؟؟.. يعنى نفضل نتعذب إلى مالا نهايه ؟؟!!.. يعنى على طول عذاب عذاب من غير راحة .. لأ .. انا مش هقدر .. لأ .. لازم ألاقى حل ف نفسى
عريان : انا مش هغلط تانى .. انا مش ممكن اتخيل انى اعيش ف الجحيم طول حياتى
سعد : يا ريت ، بس الكلام مافيش اسهل منه .. المهم اذاى ؟؟؟
ابونا : لازم نستغل حب ربنا لينا وما نخزلهوش ، مش بس عشان مش عايزين نعيش ف الجحيم ، الموضوع هيبقى اسهل لو عملناه بحب ، لو ما نغلطش عشان بنحب ربنا اللى حبنا كل الحب ده ، لو نفكر نفسنا كل شويه امه جنبنا وشايفنا وبيحبنا ، ونفسه قبلنا نعيش معاه ف الملكوت مش الشيطان ياخدنا منه للجحيم 
نانسى : أنا مش عايزه اموت 
ابونا : طب ايه رأيك لو نعيش على طول 
نانسى : نعيش على طول ؟؟؟!!!
ابونا : أيوه .. نعيش على طول ، فرحانين على طول ، مستمتعين على طول ، عيشة كلها حب وسعادة وفرح ومرح وجمال ومتعة وراحة 
شرين : ودى فين العيشة دى ؟!
ابونا : مع يسوع ف الملكوت .. تعرفو .. رغم ان أدم غلط غلطة كبيرة وربنا طرده من الجنة ، لكن الجنة كانت على الأرض .. ربنا دلوقتى فتحلنا الملكوت ف السما .. رغم ان كل واحد فينا غلط اضعاف اضعاف أدم ، إلا إن موت المسيح بمنتهى الحب بدل كل واحد فينا ممكن يساوينا بأدم وبكل الأنبياء والقديسين 
جانيت: وتفتكر يا ابونا سهل ندخل الملكوت
ابونا : للأسف لأ .. قليلون هم الذين يدخلون الملكوت ، لأن قليلون هما اللى هيختارو الطريق الصعب ، والباب الضيق .. وللأسف أكتر ، ان اللى مش هيعيش للأبد ف الملكوت ، هيعيش للأبد فى عذاب الجحيم ، يا ريت ننسى حياتنا اللى فاتت ، ونستغل الفرصة العظيمة اللى ادهالنا المسيح ، احنا كنا ميتين ، لكنه رجعنا للحياه ، والفرصة دى اداها لكل الناس ، الكل كانو ميتين وبيدخلو الجحيم قبل ما هو يموت على الصليب ويفتح الفردوس لأولاده ، يعنى الكل كان ميت والمسيح أحياه بموته .. يرضيكم دم المسيح يروح هدر .. يرضيكم دم المسيح يروح هدر .. يرضيكم ندى فرصة للشيطان يخطفنا من مسيحنا حبيبنا ويحزن قلبه .. يرضيكم الشيطان يسخر من ربنا ويشمت فيه ويقوله أدى ولادك .. اللى حبيتهم ومت عشانهم سابوك وحبونى انا ، فضلو جحيمى عن ملكوتك .. لو كان يرضيكم ، انا ما يرضينيش ، وعن نفسى انا خلاص هسيب الكنيسة واروح أخدم ف الأرياف و القرى ، هناك محتاجين خدمتى أكتر ، وربنا يسامحنى ع اللى فات من عمرى ف التهاون والإهمال .. سلام
كمال : طب والرحلة يا ابونا
الجميع: مش عايزنها .. مش هنروح
ابونا : رحلة ايه يا عم كمال .. قدامنا رحلة أصعب لحد الملكوت .. ربنا يقوينا ونوصل بالسلامة
(ويغلق الستار)
